
Mozkortuta gidatzeak eta delitu informatikoek, besteak beste, kartzela zigorra izango dute gaurdanik Hego Euskal Herrian 

lorea iparragirre - DONOSTIA 

Espainia eta Frantziako Gobernuek euren Zigor Kodeetan 2003. urtean egindako erreformek ondorio nabarmenak izango dituzte gaurdanik euskal herritarrentzat. Madrilgo zein Parisko gobernu eskuindarrek iaz onetsi zituzten aldaketa zorrotzak garai berriei egokitzeko beharraz jantzi dituzte arau horien defendatzaileek. Gizarteko sektore aurrerakoiek, hala ere, gogor kritikatu dituzte, zenbait kasutan askatasunen kontra doazelako. 

Araba, Nafarroa, Gipuzkoa eta Bizkaian aldaketek zigorrak jarri edo handitu dituzte hainbat arlotan: delitu informatikoetan, alkoholaren edo drogaren eraginpean gidatzean, emakumeen aurkako indarkerian, haurren pornografian, istiluetan eta banantze kontuetan, esate baterako. Zigor Kode berria Espainian PPren gobernua agintean zegoenean onetsi zuten, CiU Convergencia i Unioko diputatu katalanen eta CC Coalicion Canaria talde politikoaren babesarekin. EAJ abstenitu egin zen. Espainiako egungo Justizia Ministroak, Juan Fernando Lopez Aguilarrek, «atzerakoitzat, antisozialtzat eta klasistatzat» jo zuen orduan Zigor Kodearen erreforma. Oraingo Espainiako Gobernuaren asmoa Zigor Kodearen 170 artikuluak berrikustea izango da. Sozialistek arau berriek presoen birgizarteratzea murriztuko duela uste dute eta, horregatik, berriro buelta eman nahi diote.Espainiako legediak ezarritako zigorrak zorrotzak izango dira zenbait arlotan. Legeak onartu baino alkohol gehiago edanda gidatuz gero, sei hilabete arteko kartzela zigorra jaso dezake gidariak. Horretaz gain, gidatzeko karneta kenduko zaio eta ezin izango du autoa eraman urte batetik lau urte arteko tartean. Errepidean doan edonoren segurtasuna arriskuan jartzen badu, isun gogorragoa jarriko diote. Emakumeen aurkako indarkerian ere aldaketak izan dira. Lege berrien arabera, biktimarengandik urrun mantentzeko zigorra hamar urte arte irits daiteke. Era berean, erasoa eta txatu txarra delitutzat hartu dira, eta zigortu egingo dira. Etorkinak legez kanpoko moduan sartzea zigortu egingo da laur urtetik zortzi urte bitarteko kartzelaldiaren bidez. 





 

z Espainiako Zigor Kodearen aldaketa nagusiak 

Zigorrak 

g Gutxieneko kartzela zigorra sei hilabetetik hiru hilabetera pasatu da. ' Terrorismo' kasuetan, berriz, 40 urtekoa izango da zigor handiena. 

g Bost urteko kartzela zigorra, zigor larriaren eta ez hain larriaren artekoa da. 

g Asteburuetako atxiloketa kendu da. Zigor hori, epe laburreko kartzela zigorrarekin, komunitatearen aldeko lanekin edota etengabeko lokalizazio zigorrarekin ordezkatu da, betiere, kasuaren arabera. 

g Etengabeko lokalizazioaren zigorrak delitu mota zehatz batzuei erantzun nahi die. Teknologiaren garapena ematen duen neurri berri batzuen erabileran oinarritzen da. Bizilekuan edota epaileak edo tribunalak jarritako beste leku batean betetzea aurreikusi da. Hamabi egunetatik ezin da pasatu zigorra, eta hauek elkarren segidan edo asteburuetan beteko dira. 

g Komunitatearen aldeko lanen zigorra bultzatu da. 

g Ohikoak ez diren presoen kasuetan, zigorrak ez baditu bi urte pasatzen, multa baten truke edo komunitatearen aldeko lanen truke aldatu ahalko da. 

